
L-Erbgħa, 28 ta’ Jannar 2014


Il-Kumitat Permanenti dwar l-Affarijiet Soċjali ltaqa’ fil-Palazz, il-Belt Valletta, fis-7:10 p.m.

L-Onor. Deborah Schembri, President tal-Kumitat, ippresediet.

Dr Elaine Burmingham, Research Analyst mal-Kumitat kienet preżenti għal-laqgħa.

PREŻENTI:  L-Onor. Paula Mifsud Bonnici u l-Onor. Anthony Agius Decelis.

TALBA

Il-President tal-Kamra qalet it-talba.

MINUTI

Il-Minuti tal-Laqgħa Nru 28 li saret nhar it-Tlieta, 22 ta’ Lulju 2014 ġew konfermati.
Il-Minuti tal-Laqgħa Nru 33 li saret nhar l-Erbgħa, 17 ta’ Diċembru 2014 ġew konfermati.

KORRISPONDENZA

Dok 35  	Email datata l-Erbgħa, 21 ta’ Jannar 2014 mingħand l-Anti-Poverty Forum Malta sabiex jiltaqgħu mal-Kumitat Permanenti dwar l-Affarijiet Soċjali u jippreżentaw ir-riċerka tagħhom fuq il-European Minimum Income Network.

Dok 36 	Rapport Annwali 2013 maħruġ mill-Uffiċċju tal-Kummissarju għall-Organizzazzjonijiet Volontarji.



DISKUSSJONI DWAR SUĠĠETTI LI GĦANDHOM JIĠU DISKUSSI MILL-KUMITAT DWAR L-AFFARIJIET SOĊJALI

Iċ-Chairperson tal-Kumitat Permanenti dwar l-Affarijiet Soċjali, l-Onor. Deborah Schembri spjegat kif dan l-aħħar il-Kumitat kien qiegħed jiltaqa’ mal-Kumitat Permanenti dwar is-Saħħa sabiex jiddiskuti d-donazzjoni tal-organi.  Kompliet tispjega kif issa li l-laqgħat spiċċaw qiegħed jiġi mħejji rapport mir-Research Analysts tal-Kumitat u ladarba dan ikun lest issir laqgħa oħra fejn il-Membri jkunu jistgħu jagħtu r-rakkomandazzjonijiet tagħhom fuq dak li għandu jidħol fil-liġi.   Kompliet tispjega kif fil-bidu l-Kumitat kien se jiddiskuti l-Housing imma minħabba li dan huwa suġġett vast ħafna l-Kumitat irid jara x’suġġett partikolari jista’ jiddiskuti minnu.

Iċ-Chairperson spjegat kif il-ġimgħa ta’ qabel kien hemm konferenza interesanti ħafna dwar is-single parents u fuq dan ħareġ ukoll studju mid-Dipartiment tal-Istudju tal-Familja fl-Università ta’ Malta.  Punt importanti li ħareġ waqt din il-konferenza kien marbut mal-importanza li fl-iskejjel ikun hemm aktar edukazzjoni fuq l-attività sesswali u fuq il-mod ta’ kif wieħed għandu jipproteġi lilu nnifsu, speċjalment fost l-adoloxxenti.  U għalhekk dan jista’ ikun suġġett interesstanti li jista’ jiddiskuti l-Kumitat.

L-Onor. Paula Mifsud Bonnici qablet li għandu jiġi diskuss dan is-suġġett mill-Kumitat u sssuġġeriet li titħejja lista ta’ persuni li għandhom jiġu quddiem il-Kumitat biex jitkellmu dwar dan is-suġġett.   Fosthom għandhom jiġu msejħa rappreżentanti mid-Dipartiment tal-Edukazzjoni, rappreżentanti tal-iskejjel tal-Istat, Privati u tal-Knisja, rappreżentanti mid-Dipartiment tas-Saħħa, Prof. Angela Abela, rappreżentanti mill-Health Promotion u mill-NSO.

Iċ-Chairperson għarrfet lill-Kumitat li fil-leġiżlatura preċedenti kien sar rapport mill-istess Kumitat intitolat “L-aqwa strateġija nazzjonali favur is-saħħa sesswali” u għalhekk tkun xi ħaġa tajba li l-Membri jingħataw kopja ta’ dan ir-rapport biex issir follow-up tiegħu. 

Wara kien hemm diskussjoni.  

Fis-7:30 p.m. il-Kumitat aġġorna għal nhar l-Erbgħa, 4 ta’ Frar fis-7.00 p.m. b’aġenda li kellha tiġi komunikata aktar tard.

